
木兰辞(木兰诗二首)

《古今乐录》曰：“木兰不知名，浙江西道观察使兼御史中丞韦元甫续附入。”

唧唧复唧唧，木兰当户织。不闻机杼声，唯闻女叹息。问女何所思，问女何所忆，女亦无所思，女亦无所忆。昨夜见军帖，可汗大点兵。军书十二卷，卷卷有爷名。阿爷无大兒，木兰无长兄。愿为市鞍马，从此替爷征。东市买骏马，西市买鞍鞯，南市买辔头，北市买长鞭。旦辞爷娘去，暮宿黄河边。不闻爷娘唤女声，但闻黄河流水鸣溅溅。旦辞黄河去，暮至黑山头。不闻爷娘唤女声，但闻燕山胡骑鸣啾啾。万里赴戎机，关山度若飞。朔气传金柝，寒光照铁衣，将军百战死，壮士十年归。归来见天子，天子坐明堂。策勋十二转，赏赐百千强。可汗问所欲，“木兰不用尚书郎，愿驰千里足，送兒还故乡”。爷娘闻女来，出郭相扶将。阿姊闻妹来，当户理红妆。小弟闻姊来，磨刀霍霍向猪羊。开我东阁门，坐我西间床。脱我战时袍，著我旧时裳。当窗理云鬓，挂镜帖花黄。出门看伙伴，伙伴皆惊惶。“同行十二年，不知木兰是女郎”。雄兔脚扑朔，雌兔眼迷离。双兔傍地走，安能辨我是雄雌。

木兰抱杼嗟，借问复为谁。欲闻所慽慽，感激强其颜。老父隶兵籍，气力日衰耗。岂足万里行，有子复尚少。胡沙没马足，朔风裂人肤。老父旧羸病，何以强自扶。木兰代父去，秣马备戎行。易卻纨绮裳，洗卻铅粉妆。驰马赴军幕，慷慨携干将。朝屯雪山下，暮宿青海傍。夜袭燕支虏。更携于阗羌。将军得胜归，士卒还故乡。父母见木兰，喜极成悲伤。木兰能承父母颜，卻卸巾鞲理丝簧。昔为烈士雄，今复娇子容。亲戚持酒贺，父母始知生女与男同。门前旧军都，十年共崎区，本结兄弟交，死战誓不渝。今也见木兰，言声虽是颜貌殊。惊愕不敢前，叹重徒嘻吁。世有臣子心，能如木兰节。忠孝两不渝，千古之名焉可灭！ 
项籍

垓下歌 

力拔山兮气盖世。
时不利兮骓不逝。
骓不逝兮可奈何！
虞兮虞兮奈若何！ 



美人虞

采芝操


皓天嗟嗟。深谷逶迤。
树木莫莫。高山崔嵬。
岩居穴处。以为幄茵。
晔晔紫芝。可以疗饥。
唐虞往矣。吾当安归。

歌


莫莫高山。深谷逶迤。
晔晔紫芝。可以疗饥。
唐虞世远。吾将何归。
驷马高盖。其忧甚大。
富贵之畏人兮。贫贱之肆志。

和项王歌


汉兵已略地。四方楚歌声。
大王意气尽。贱妾何乐生。



刘邦 

大风歌

大风起兮云飞扬。
威加海内兮归故乡。
安得猛士兮守四方！ 



刘彻
秋风辞

秋风起兮白云飞，
草木黄落兮雁南归。
兰有秀兮菊有芳，
怀佳人兮不能忘。
泛楼船兮济汾河，
横中流兮扬素波。
箫鼓鸣兮发棹歌，
欢乐极兮哀情多。
少壮几时兮奈老何！ 



李延年
歌


北方有佳人。绝世而独立。
一顾倾人城。再顾倾人国。
宁不知倾城与倾国。佳人难再得。



刘细君
悲秋歌

吾家嫁我兮天一方，
远托异国兮乌孙王。
穹庐为室兮毡为墙，
以肉为食兮酪为浆。
居常土思兮心内伤，
愿为黄鹄兮归故乡。 



梁鸿
五噫歌

陟彼北芒兮，噫！
顾瞻帝京兮，噫！
宫阙崔巍兮，噫！
民之劬劳兮，噫！
辽辽未央兮，噫！ 



郦炎
见志诗二首


大道夷且长，窘路狭且促。
修翼无卑栖，远趾不步局。
舒吾陵霄羽，奋此千里足。
超迈绝尘驱，倏忽谁能逐。
贤愚岂常类，禀性在清浊。
富贵有人籍，贫贱无天录。
通塞苟由已，志士不相卜。
陈平敖里社，韩信钓河曲。
终居天下宰，食此万钟禄。
德音流千载，功名重山岳。
 
灵芝生河洲，动摇因洪波。
兰荣一何晚，严霜瘁其柯。
哀哉二芳草，不植太山阿。
文质道所贵，遭时用有嘉。
绛、灌临衡宰，谓谊崇浮华。
贤才抑不用，远投荆南沙。
抱玉乘龙骥，不逢乐与和。
安得孔仲尼，为世陈四科。 



张衡 

四愁诗

我所思兮在太山，
欲往从之梁父艰。
侧身东望涕沾翰。
美人赠我金错刀，
何以报之英琼瑶。
路远莫致倚逍遥，
何为怀忧心烦劳。 

我所思兮在桂林，
欲往从之湘水深。
侧身南望涕沾襟。
美人赠我琴琅干， （王干）
何以报之双玉盘。
路远莫致倚惆怅，
何为怀忧心烦怏。 

我所思兮在汉阳，
欲往从之陇阪长。
侧身西望涕沾裳。
美人赠我貂詹俞， （詹俞加衣旁）
何以报之明月珠。
路远莫致倚踟蹰，
何为怀忧心烦纡。 

我所思兮在雁门，
欲往从之雪纷纷。 （分分加雨头）
侧身北望涕沾巾。
美人赠我锦绣段，
何以报之青玉案。
路远莫致倚增叹，
何为怀忧心烦惋。 



朱穆
与刘伯宗绝交诗

北山有鸱，
不洁其翼。
飞不正向，
寝不定息。
饥则木览，
饱则泥伏。
饕餮贪污，
臭腐是食。
填肠满嗉，
嗜欲无极。
长鸣呼凤，
谓凤无德。
凤之所趋，
与子异域。
永从此诀，
各自努力。 



秦嘉 

赠妇诗三首

其一
人生譬朝露，
居世多屯蹇。
忧艰常早至，
欢会常苦晚。
念当奉时役，
去尔日遥远。
遣车迎子还，
空往复空返。
省书情凄怆，
临食不能饭。
独坐空房中，
谁与相劝勉。
长夜不能眠，
伏枕独辗转。
忧来如循环，
匪席不可卷。 

其二
皇灵无私亲，
为善荷天禄。
伤我与尔身，
少小罹茕独。
既得结大义，
欢乐苦不足。
念当远离别，
思念叙款曲。
河广无舟梁，
道近隔丘陆。
临路怀惆怅，
中驾正踯躅。
浮云起高山，
悲风激深谷。
良马不回鞍，
轻车不转毂。
针药可屡进，
愁思难为数。
贞士笃终始，
恩义不可属。 

其三
肃肃仆夫征，
锵锵扬和铃。
清晨当引迈，
束带待鸡鸣。
顾看空室中，
仿佛想姿形。
一别怀万恨，
起坐为不宁。
何用叙我心，
遗思致款诚。
宝钗好耀首，
明镜可鉴形。
芳香去垢秽，
素琴有清声。
诗人感木瓜，
乃欲答瑶琼。
愧彼赠我厚，
惭此往物轻。
虽知未足报，
贵用叙我情。 



赵壹
疾邪诗二首

其一
河清不可恃，
人命不可延。
顺风激靡草，
富贵者称贤。
文籍虽满腹，
不如一囊钱。
伊优北堂上，
肮脏倚门边。 

其二
势家多所宜，
咳唾自成珠。
被褐怀金玉，
兰蕙化为刍。
贤者虽独悟，
所困在群愚。
且各守尔分，
勿复空驰驱。
哀哉复哀哉，
此是命矣夫！



孔融
杂诗二首

其一
岩岩钟山首，
赫赫炎天路。
高明曜云门，
远景灼寒素。
昂昂累世士，
结根在所固。
吕望老匹夫，
苟为因世故。
管仲小囚臣，
独能建功祚。
人生有何常，
但患年岁暮。
幸托不肖躯，
且当猛虎步。
安能苦一身，
与世同举厝。
由不慎小节，
庸夫笑我度。
吕望尚不希，
夷齐何足慕。 

其二
远送新行客，
岁暮乃来归。
入门望爱子，
妻妾向人悲。
闻子不可见，
日已潜光辉。
孤坟在西北，
常念君来迟。
褰裳上墟丘，
但见蒿与薇。
白骨归黄泉，
肌体乘尘飞。
生时不识父，
死后知我谁。
孤魂游穷暮，
飘摇安所依。
人生图嗣息，
尔死我念追。
俯仰内伤心，
不觉泪沾衣。
人生自有命，
但恨生日希。



蔡琰 

悲愤诗

汉季失权柄，
董卓乱天常。
志欲图篡弑，
先害诸贤良。
逼迫迁旧邦，
拥主以自强。
海内兴义师，
欲共讨不祥。
卓众来东下，
金甲耀日光。
平土人脆弱，
来兵皆胡羌。
猎野围城邑，
所向悉破亡。
斩截无孑遗，
尸骸相撑拒。
马边悬男头，
马后载妇女。
长驱西入关，
迥路险且阻。
还顾邈冥冥，
肝脾为烂腐。
所略有万计，
不得令屯聚。
或有骨肉俱，
欲言不敢语。
失意几微间，
辄言弊降虏。
要当以亭刃，
我曹不活汝。
岂敢惜性命，
不堪其詈骂。
或便加棰杖，
毒痛参并下。
旦则号泣行，
夜则悲吟坐。
欲死不能得，
欲生无一可。
彼苍者何辜，
乃遭此厄祸。
边荒与华异，
人俗少义理。
处所多霜雪，
胡风春夏起。
翩翩吹我衣，
肃肃入我耳。
感时念父母，
哀叹无穷已。
有客从外来，
闻之常欢喜。
迎问其消息，
辄复非乡里。
邂逅徼时愿，
骨肉来迎己。
己得自解免，
当复弃儿子。
天属缀人心，
念别无会期。
存亡永乖隔，
不忍与之辞。
儿前抱我颈，
问母欲何之。
人言母当去，
岂复有还时。
阿母常仁恻，
今何更不慈。
我尚未成人，
奈何不顾思。
见此崩五内，
恍惚生狂痴。
号泣手抚摩，
当发复回疑。
兼有同时辈，
相送告离别。
慕我独得归，
哀叫声摧裂。
马为立踟蹰，
车为不转辙。
观者皆嘘唏，
行路亦呜咽。
去去割情恋，
遄征日遐迈。
悠悠三千里，
何时复交会。
念我出腹子，
胸臆为摧败。
既至家人尽，
又复无中外。
城廓为山林，
庭宇生荆艾。
白骨不知谁，
纵横莫覆盖。
出门无人声，
豺狼号且吠。
茕茕对孤景，
怛咤糜肝肺。
登高远眺望，
魂神忽飞逝。
奄若寿命尽，
旁人相宽大。
为复强视息，
虽生何聊赖。
托命于新人，
竭心自勖励。
流离成鄙贱，
常恐复捐废。
人生几何时，
怀忧终年岁。 



辛延年 

羽林郎

昔有霍家奴，
姓冯名子都。
依倚将军势，
调笑酒家胡。
胡姬年十五，
春日独当垆。
长裾连理带，
广袖合欢襦。
头上蓝田玉，
耳后大秦珠。
两鬟何窈窕，
一世良所无。
一鬟五百万，
两鬟千万余。
不意金吾子，
娉婷过我庐。
银鞍何煜耀，
翠盖空踟蹰。
就我求清酒，
丝绳提玉壶。
就我求珍肴，
金盘脍鲤鱼。
贻我青铜镜，
结我红罗裾。
不惜红罗裂，
何论轻贱躯。
男儿爱后妇，
女子重前夫。
人生有新旧，
贵贱不相逾。
多谢金吾子，
私爱徒区区。



宋子侯 

董娇饶

洛阳城东路，
桃李生路旁。
花花自相对，
叶叶自相当。
春风东北起，
花叶正低昂。
不知谁家子，
提笼行采桑。
纤手折其枝，
花落何飘扬。
请谢彼姝子，
何为见损伤。
高秋八九月，
白露变为霜。
终年会飘堕，
安得久馨香。
秋时自零落，
春月复芬芳。
何如盛年去，
欢爱永相忘。
吾欲竟此曲，
此曲愁人肠。
归来酌美酒，
挟瑟上高堂。 



韦孟
讽谏诗


肃肃我祖。国自豕韦。
黼衣朱紱。四牡龙旂。
彤弓斯征。抚宁遐荒。
总齐群邦。以翼大商。
迭彼大彭。动绩惟光。
至于有周。历世会同。
王赧听谮。寔绝我邦。
我邦既绝。厥政斯逸。
赏罚之行。非繇王室。
庶尹群后。靡扶靡卫。
五服崩离。宗周以队。
我祖斯微。千于彭城。
在予小子。勤诶厥生。
阸此嫚秦。耒耜以耕。
悠悠嫚秦。上天不宁。
迺眷南顾。授汉于京。
于赫有汉。四方是征。
靡适不怀。万国逌平。
迺命厥弟。建侯于楚。
俾我小臣。惟傅是辅。
竞竞元王。恭俭净壹。
惠此黎民。纳彼辅弼。
飨国渐世。垂烈于后。
迺及夷王。克奉厥绪。
咨命不永。惟王统祀。
左右陪臣。此惟皇士。
如何我王。不思守保。
不惟履冰。以继祖考。
邦事是废。逸游是娱。
犬马繇繇。是放是驱。
务彼鸟兽。忽此稼苗。
烝民以匮。我王以媮。
所弘非德。所亲非俊。
唯囿是恢。唯谀是信。
睮睮谄夫。咢咢黄发。
如何我王。曾不是察。
既藐下臣。追欲从逸。
嫚彼显祖。轻兹削黜。
嗟嗟我王。汉之睦亲。
曾不夙夜。以休令闻。
穆穆天子。临尔下土。
明明群司。执宪靡顾。
正遐繇近。殆其怙兹。
嗟嗟我王。曷不此思。
非思非鉴。嗣其罔则。
弥弥其失。岌岌其国。
致冰匪霜。致隧靡嫚。
瞻惟我王。昔靡不练。
兴国救颠。孰违悔过。
追思黄发。秦缪以霸。
岁月其徂。年其逮耈。
于昔君子。庶显于后。
我王如何。曾不斯览。
黄发不近。胡不时监。



石勋
费凤别碑诗

君讳凤。字伯萧。
梁相之元子。九江太守之长兄也。
世德袭爵。银艾相亚。
恢遐祖之鸿轨。拓前代之休踨。
邈逸越而难继。非群愚之所颂。
仁义本于心。慈孝着于性。
不失典术。行不越矩度。
清洁曒尔。埿而不滓。
恤忧矜厄。施而不记。
由近及远。靡不覆载。
故能阐令名而云腾。扬盛声而风布。
践郡右职。三贡献计。
辟州式部。忠以卫上。
汉安二年。吴郡太守东海郭君以君有逶蛇之节。
自公之操。年卅一举孝廉。
拜郎中。除东国新平长。
神化风靡。惠以流下。
静而为治。匪烦匪扰。
干干日(左禾右田下厂久)。矜此黔首。
功成事就。色斯高举。
宰司委职位。思贤以自辅。
玄懿守谦虚。白驹以(上逐下巾)阻。
丹阳有越寇。没□□□□。
命君讨理之。试守故鄣长。
盖危乱有不让。又畏此之罪苦。
□□而□牧。爰止其师旅。
窎若飞鹰鵕。(左去右虍下巾)若夫(左九右虍下巾)。
彊者绥以德。弱者以仁抚。
简在上帝心。功训而特纪。
轓舆宰堂邑。基月而致道。
视□□□□。遂护亐卿尹。
中表之恩情。兄弟与甥舅。
樢与女萝性。乐松之茂好。
闻君显令名。举宗为欢喜。
不悟奄忽终。藏形而匿影。
耕夫释耒耜。桑妇投鉤莒。
道阻而且长。望远泪如雨。
策马循大路。搴裳而涉洧。
悠悠歌黍离。思黄鸟集亐楚。
惴惴之临穴。送君于厚土。
嗟嗟悲且伤。每食□不饱。
夫人笃旧好。不以存亡改。
文平感渭阳。悽怆益以甚。
诸姑咸壁踊。爰及君伯姊。
孝孙字符宰。生不识考妣。
追惟厥祖恩。蓬首斩縗杖。
世所不能为。流称于乡党。
见吾若君存。剥裂而不已。
壹别会无期。相去三千里。
绝翰永慷慨。泣下不可止。



戚夫人
舂歌

子为王。母为虏。
终日舂薄暮。常与死为伍。
相离三千里。谁使告女。



无名氏
战城南

战城南，
死郭北，
野死不葬乌可食。
为我谓乌：
且为客豪，
野死谅不葬，
腐肉安能去子逃。
水深激激，
蒲苇冥冥。
枭骑战斗死，
驽马徘徊鸣。
筑室，
何以南，
何以北，
禾黍不获君何食。
愿为忠臣安可得。
思子良臣，
良臣诚可思。
朝行出攻，
莫不夜归。 

有所思 

有所思，
乃在大海南。
何用问遗君。
双珠玳瑁簪，
用玉绍缭之。
闻君有他心，
拉杂摧烧之。
摧烧之，
当风扬其灰。
从今以往，
勿复相思。
相思与君绝。
鸡鸣狗吠，
兄嫂当知之。
秋风肃肃晨风思， （风思）
东方须臾高知之。 

上邪 

上邪，
我欲与君相知，
长命无绝衰。
山无陵，
江水为竭。
冬雷震震，
夏雨雪。
天地合，
乃敢与君绝。 



陌上桑
日出东南隅，
照我秦氏楼。
秦氏有好女，
自名为罗敷。
罗敷喜蚕桑，
采桑城南隅。
青丝为笼系，
桂枝为笼钩。
头上倭堕髻，
耳中明月珠。
缃绮为下裙，
紫绮为上襦。
行者见罗敷，
下担捋髭须。
少年见罗敷，
脱帽着绡头。
耕者忘其犁，
锄者忘其锄。
来归相怒怨，
但坐看罗敷。
使君从南来，
五马立踟蹰。
使君遣吏往，
问是谁家姝。
秦氏有好女，
自名为罗敷。
罗敷年几何，
二十尚不足，
十五颇有余。
使君谢罗敷，
宁可共载不。
罗敷前置辞，
使君一何愚。
使君自有妇，
罗敷自有夫。
东方千余骑，
夫婿居上头。
何用识夫婿，
白马从骊驹。
青丝系马尾，
黄金络马头。
腰中鹿卢剑，
可值千万余。
十五府小吏，
二十朝大夫。
三十侍中郎，
四十专城居。
为人结白皙，
髯髯颇有须。 （髯髯－冉换兼）
盈盈公府步，
冉冉府中趋。
坐中数千人，
皆言夫婿殊。 



猛虎行
饥不从猛虎食，
暮不从野雀栖。
野雀安无巢，
游子为谁骄。 



陇西行
天上何所有，
历历种白榆。
桂树夹道生，
青龙对道隅。
凤凰鸣啾啾，
一母将九雏。
顾视世间人，
为乐甚独殊。
好妇出迎客，
颜色正敷愉。
伸腰再拜跪，
问客平安不。
请客北堂上，
坐客毡氍毹。
清白各异樽，
酒上正华疏。
酌酒持与客，
客言主人持。
却略再拜跪，
然后持一杯。
谈笑未及竟，
左顾敕中厨。
促令办粗饭，
慎莫使稽留。
废礼送客出，
盈盈府中趋。
送客亦不远，
足不过门枢。
娶妇得如此，
齐姜亦不如。
健妇持门户，
一胜一丈夫。 



饮马长城窟行
青青河畔草，
绵绵思远道。
远道不可思，
宿昔梦见之。
梦见在我傍，
忽觉在他乡。
他乡各异县，
辗转不相见。
枯桑知天风，
海水知天寒。
入门各自媚，
谁肯相为言。
客从远方来，
遗我双鲤鱼。
呼儿烹鲤鱼，
中有尺素书。
长跪读素书，
书中竟何如。
上言加餐食，
下言长相忆。 



孤儿行
孤儿生，
孤子遇生，
命独当苦。
父母在时，
乘坚车，
驾驷马。
父母已去，
兄嫂令我行贾。
南到九江，
东到齐与鲁。
腊月来归，
不敢自言苦。
头多虮虱，
面目多尘土。
大兄言办饭，
大嫂言视马。
上高堂，
行取殿下堂。
孤儿泪下如雨。
使我朝行汲，
暮得水来归。
手为错，
足下无菲。
怆怆履霜，
中多蒺藜。
拔断蒺藜肠肉中，
怆欲悲。
泪下渫渫， 

清涕累累。
冬无复襦，
夏无单衣。
居生不乐，
不如早去，
下从地下黄泉。
春气动，
草萌芽。
三月蚕桑，
六月收瓜。
将是瓜车，
来到还家。
瓜车反覆。
助我者少，
啖瓜者多。
愿还我蒂，
兄与嫂严。
独且急归，
当兴校计。
乱曰：
里中一何饶饶 （饶饶－食换言旁）
愿欲寄尺书，
将与地下父母，
兄嫂难与久居。 



艳歌行 
翩翩堂前燕，
冬藏夏来见。
兄弟两三人，
流宕在他县。
故衣谁当补，
新衣谁当绽。
赖得贤主人，
揽取为吾袒。
夫婿从门来，
斜柯西北眄。
语卿且勿眄，
水清石自见。
石见何累累，
远行不如归。 

白头吟 

皑如山上雪，
皎若云间月。
闻君有两意，
故来相决绝。
今日斗酒会，
明旦沟水头。
躞蹀御沟上，
沟水东西流。
凄凄复凄凄，
嫁娶不须啼。
愿得一心人，
白头不相离。
竹竿何袅袅，
鱼尾何筛筛。
男儿重意气，
何用钱刀为。 

梁甫吟 

步出齐城门，
遥望荡阴里。
里中有三坟，
累累正相似。
问是谁家墓，
田疆古冶氏。
力能排南山，
又能绝地纪。
一朝被谗言，
二桃杀三士。
谁能为此谋，
相国齐晏子。 

怨歌行 

新裂齐纨素，
鲜洁如霜雪。
裁为合欢扇，
团团似明月。
出入君怀袖，
动摇微风发。
常恐秋节至，
凉飚夺炎热。
弃捐箧笥中，
恩情中道绝。 

枯鱼过河泣 

枯鱼过河泣，
何时悔复及。
作书与鲂口， （鱼与）
相教慎出入。 

古歌 

秋风萧萧愁杀人，
出亦愁，
入亦愁。
座中何人，
谁不怀忧。
令我白头。
胡地多飚风，
树木何修修。
离家日趋远，
衣带日趋缓。
心思不能言，
肠中车轮转。 

古歌 

高田种小麦，
终久不成穗。
男儿在他乡，
焉得不憔悴。 

古乐府 

兰草自然香，
生于大道旁。
要镰八九月，
俱在束薪中。 

古艳歌 

茕茕白兔，
东走西顾。
衣不如新，
人不如故。 



焦仲卿妻 
序曰：汉末建安中，庐江府小吏焦仲卿妻刘氏，为
仲卿母所遣，自誓不嫁。其家逼之，乃投水而死。
仲卿闻之，亦自缢于庭树。时人伤之，为诗云尔。

孔雀东南飞，
五里一徘徊。
十三能织素，
十四学裁衣。
十五弹箜篌，
十六诵诗书。
十七为君妇，
心中常苦悲。
君既为府吏，
守节情不移。
贱妾留空房，
相见常日稀。
鸡鸣入机织，
夜夜不得息。
三日断五疋，
大人故嫌迟。
非为织作迟，
君家妇难为。
妾不堪驱使，
徒留无所施。
便可白公姥，
及时相遣归 。 

府吏得闻之，
堂上启阿母。
儿已薄禄相，
幸复得此妇。
结发同枕席，
黄泉共为友。
共事二三年，
始而未为久。
女行无偏斜，
何意致不厚。
阿母谓府溃
何乃太区区。
此妇无礼节，
举动自专由。
吾意久怀忿，
汝岂得自由。
东家有贤女，
自名秦罗敷。
可怜体无比，
阿母为汝求。
便可速遣之，
遣去慎莫留。
府吏长跪告，
伏惟启阿母。
今若遣此妇，
终老不复娶。
阿母得闻之，
槌床便大怒。
小子无所畏，
何敢助妇语。
吾已失恩义，
会不相从许。 

府吏默无声，
再拜还入户。
举言谓新妇，
哽咽不能语。
我自不驱卿，
逼迫有阿母。
卿但暂还家，
吾今且赴府。
不久当归还，
还必相迎取。
以此下心意，
慎勿违吾语。
新妇谓府吏，
勿复重纷纭。
往昔初阳岁，
谢家来贵门。
奉事循公姥，
进止敢自专？
昼夜勤作息，
伶俜萦苦辛。
谓言无罪过，
供养卒大恩。
仍更被驱遣，
何言复来还？
妾有绣腰襦，
葳蕤自生光。
红罗复斗帐，
四角垂香囊。
箱帘六七十，
绿碧青丝绳。
物物各具异，
种种在其中。
人贱物亦鄙，
不足迎后人。
留待作遣施，
于今无会因。
时时为安慰，
久久莫相忘。 

鸡鸣外欲曙，
新妇起严妆。
著我绣夹裙，
事事四五通。
足下蹑丝履， 

头上玳瑁光。
腰若流纨素，
耳著明月当。 （王当）
指如削葱根，
口如含珠丹。
纤纤作细步，
精妙世无双。
上堂谢阿母，
阿母怒不止。
昔作女儿时，
生小出野里。
本自无教训，
兼愧贵家子。
受母钱帛多，
不堪母驱使。
今日还家去，
念母劳家里 。
却与小姑别，
泪落连珠子。
新妇初来时，
小姑始扶床。
今日被驱遣，
小姑如我长。
勤心养公姥，
好自相扶将。
初七及下九，
嬉戏莫相忘。
出门登车去，
涕落百余行。 

府吏马在前，
新妇车在后。
隐隐何甸甸，
俱会大道口。
下马入车中，
低头共耳语。
誓不相隔卿，
且暂还家去。
吾今且赴府，
不久当还归。
誓天不相负，
新妇谓府吏，
感君区区怀。
君既若见录，
不久望君来。
君当作磐石，
妾当作蒲苇。
蒲苇韧如丝，
磐石无转移。
我有亲父兄，
性行暴如雷。
恐不任我意，
逆以煎我怀。
举手长劳劳，
二情同依依 。 

入门上家堂，
进退无颜仪。
阿母大拊掌，
不图子自归。
十三教汝织，
十四能裁衣。
十五弹箜篌，
十六知礼仪。
十七遣汝嫁，
谓言无誓违。
汝今何罪过，
不迎而自归？
兰芝惭阿母，
儿实无罪过。
阿母大悲摧。 

还家十余日，
县令遣媒来。
云有第三郎，
窈窕世无双。
年始十八九，
便言多令才。
阿母谓阿女，
汝可去应之。
阿女含泪答，
兰芝初还时，
府吏见叮咛，
结誓不别离。
今日违情义，
恐此事非奇。
自可断来信，
徐徐更谓之。
阿母白媒人，
贫贱有此女。
始适还家门，
不堪吏人妇。
岂合令郎君？
幸可广问讯，
不得便相许。 

媒人去数日，
寻遣丞请还。
说有兰家女，
承籍有宦官。
云有第五郎，
娇逸未有婚。
遣丞为媒人，
主簿通语言。
直说太守家，
有此令郎君。
既欲结大义，
故遣来贵门。
阿母谢媒人，
女子先有誓，
老姥岂敢言。
阿兄得闻之，
怅然心中烦。
举言谓阿妹，
作计何不量。
先嫁得府吏，
后嫁得郎君。
否泰如天地，
足以荣汝身。
不嫁义郎体，
其往欲何云。
兰芝仰头答，
理实如兄言。
谢家事夫君，
中道还兄门。
处分适兄意，
那得自任专。
虽与府吏约，
后会永无缘。
登即相许和，
便可作婚姻 。 

媒人下床去，
诺诺复尔尔。
还部白府君，
下官奉使命，
言谈大有缘 。
府君得闻之，
心中大欢喜。
视历复开书，
便利此月内，
六合正相应。
良吉三十日，
今已二十七，
卿可去成婚。
交语速装束，
络绎如浮云。
青雀白鹄舫，
四角龙子幡。
婀娜随风转，
金车玉作轮。
踯躅青骢马，
流苏金缕鞍。
赍钱三百万，
皆用青丝穿。
杂彩三百疋，
交广市鲑珍。
从人四五百，
郁郁登郡门。 

阿母谓阿女，
适得府君书，
明日来迎汝。
何不作衣裳，
莫令事不举。
阿女默无声，
手巾掩口啼，
泪落便如泻。
移我琉璃榻，
出置前厅下。
左手持刀尺，
右手执绫罗。
朝成绣夹裙，
晚成单罗衫。
暗暗日欲暝，
愁思出门啼。
府吏闻此变，
因求假暂归。
未至二三里，
摧藏马悲哀。
新妇识马声，
蹑履相逢迎。
怅然遥相望，
知是故人来。
举手拍马鞍，
嗟叹使心伤。
自君别我后，
人事不可量。
果不如先愿，
又非君所详。
我有亲父母，
逼迫兼弟兄。
以我应他人，
君还何所望 。
府吏谓新妇，
贺君得高迁。
磐石方且厚，
可以卒千年。
蒲苇一时韧，
便作旦夕间。
卿当日胜贵，
吾独向黄泉。
新妇谓府吏，
何意出此言。
同是被逼迫，
君尔妾亦然。
黄泉下相见，
勿违今日言。
执手分道去，
各各还家门。
生人作死别，
恨恨那可论。
念与世间辞，
千万不复全。 

府吏还家去，
上堂拜阿母。
今日大风寒，
寒风摧树木，
严霜结庭兰。
儿今日冥冥，
令母在后单。
故作不良计，
勿复怨鬼神。
命如南山石，
四体康且直。
阿母得闻之，
零泪应声落。
汝是大家子，
仕宦于台阁。
慎勿为妇死，
贵贱情何薄。
东家有贤女，
窈窕艳城郭。
阿母为汝求，
便复在旦夕。
府吏再拜还，
长叹空房中，
作计乃尔立。
转头向户里，
渐见愁煎迫 。 

其日牛马嘶，
新妇入青庐。
暗暗黄昏后，
寂寂人定初。
我命绝今日，
魂去尸长留。
揽裙脱丝履，
举身赴清池。
府吏闻此事，
心知长别离。
徘徊庭树下，
自挂东南枝。 

两家求合葬，
合葬华山傍。
东西植松柏，
左右种梧桐。
枝枝相覆盖，
叶叶相交通。
中有双飞鸟，
自名为鸳鸯。
仰头相向鸣，
夜夜达五更。
行人驻足听，
寡妇起彷徨。
多谢后世人，
戒之慎勿忘。 



古诗行行重行行
行行重行行，
与君生别离。
相去万余里，
各在天一涯。
道路阻且长，
会面安可知。
胡马依北风，
越鸟巢南枝。
相去日已远，
衣带日已缓。
浮云蔽白日，
游子不顾返。
思君令人老，
岁月忽已晚。
弃捐勿复道，
努力加餐饭。 



古诗青青河畔草
青青河畔草，
郁郁园中柳。
盈盈楼上女，
皎皎当窗牖。
娥娥红粉妆，
纤纤出素手。
昔为娼家女，
今为荡子妇。
荡子行不归，
空床难独守。 



古诗青青陵上柏
青青陵上柏，
磊磊涧中石。
人生天地间，
忽如远行客。
斗酒相娱乐，
聊厚不为薄。
驱车策驽马，
游戏宛与洛。
洛中何郁郁，
冠带自相索。
长衢罗夹巷，
王侯多第宅。
两宫遥相望，
双阙百余尺。
极宴娱心意，
戚戚何所迫？ 



古诗今日良宴会
今日良宴会，
欢乐难具陈。
弹筝奋逸响，
新声妙入神。
令德唱高言，
识曲听其真。
齐心同所愿，
含意俱未申。
人生寄一世，
奄忽若飙尘。
何不策高足，
先据要路津。
无为守贫贱，
坎坷长苦辛。 



古诗西北有高楼
西北有高楼，
上与浮云齐。
交疏结绮窗，
阿阁三重阶。
上有弦歌声，
音响一何悲！
谁能为此曲，
无乃杞梁妻。
清商随风发，
中曲正徘徊。
一弹再三叹，
慷慨有余哀。
不惜歌者苦，
但伤知音稀。
愿为双鸿鹄，
奋翅起高飞。 



古诗涉江采芙蓉
涉江采芙蓉，
兰泽多芳草。
采之欲遗谁，
所思在远道。
还顾望旧乡，
长路漫浩浩。
同心而离居，
忧伤以终老。 



古诗明月皎夜光
明月皎夜光，
促织鸣东壁。
玉衡指孟冬，
众星何历历。
白露沾野草，
时节忽复易。
秋蝉鸣树间，
玄鸟逝安适。
昔我同门友，
高举振六翮。
不念携手好，
弃我如遗迹。
南箕北有斗，
牵牛不负轭。
良无盘石固，
虚名复何益？



古诗冉冉孤生竹
冉冉孤生竹，
结根泰山阿。
与君为新婚，
菟丝附女萝。
菟丝生有时，
夫妇会有宜。
千里远结婚，
悠悠隔山陂。
思君令人老，
轩车来何迟！
伤彼蕙兰花，
含英扬光辉。
过时而不采，
将随秋草萎。
君亮执高节，
贱妾亦何为！ 



古诗庭中有奇树
庭中有奇树，
绿叶发华滋。
攀条折其荣，
将以遗所思。
馨香盈怀袖，
路远莫致之。
此物何足贵，
但感别经时。 



古诗迢迢牵牛星
迢迢牵牛星，
皎皎河汉女。
纤纤擢素手，
札札弄机杼。
终日不成章，
泣涕零如雨。
河汉清且浅，
相去复几许。
盈盈一水间，
脉脉不得语。 



古诗回车驾言迈
回车驾言迈，
悠悠涉长道。
四顾何茫茫，
东风摇百草。
所遇无故物，
焉得不速老。
盛衰各有时，
立身苦不早。
人生非金石，
岂能长寿考？
奄忽随物化，
荣名以为宝。 



古诗东城高且长
东城高且长，
逶迤自相属。
回风动地起，
秋草萋已绿。
四时更变化，
岁暮一何速！
晨风怀苦心，
蟋蟀伤局促。
荡涤放情志，
何为自结束！ 



古诗燕赵多佳人
燕赵多佳人，
美者颜如玉。
被服罗裳衣，
当户理清曲。
音响一何悲！
弦急知柱促。
驰情整巾带，
沉吟聊踯躅。
思为双飞燕，
衔泥巢君屋。 



古诗驱车上东门
驱车上东门，
遥望郭北墓。
白杨何萧萧，
松柏夹广路。
下有陈死人，
杳杳即长暮。
潜寐黄泉下，
千载永不寤。
浩浩阴阳移，
年命如朝露。
人生忽如寄，
寿无金石固。
万岁更相送，
贤圣莫能度。
服食求神仙，
多为药所误。
不如饮美酒，
被服纨与素。 



古诗去者日以疏
去者日以疏，
生者日已亲。
出郭门直视，
但见丘与坟。
古墓犁为田，
松柏摧为薪。
白杨多悲风，
萧萧愁杀人！
思还故里闾，
欲归道无因。 



古诗生年不满百
生年不满百，
常怀千岁忧。
昼短苦夜长，
何不秉烛游！
为乐当及时，
何能待来兹？
愚者爱惜费，
但为後世嗤。
仙人王子乔，
难可与等期。 



古诗凛凛岁云暮
凛凛岁云暮，
蝼蛄夕鸣悲。
凉风率已厉，
游子寒无衣。
锦衾遗洛浦，
同袍与我违。
独宿累长夜，
梦想见容辉。
良人惟古欢，
枉驾惠前绥。
愿得常巧笑，
携手同车归。
既来不须臾，
又不处重闱。
亮无晨风翼，
焉能凌风飞？
眄睐以适意，
引领遥相希。 （目希）
徙倚怀感伤，
垂涕沾双扉。 



古诗孟冬寒气至
孟冬寒气至，
北风何惨栗。
愁多知夜长，
仰观众星列。
三五明月满，
四五蟾兔缺。
客从远方来，
遗我一书札。
上言长相思，
下言久离别。
置书怀袖中，
三岁字不灭。
一心抱区区，
惧君不识察。 



古诗客从远方来
客从远方来，
遗我一端绮。
相去万余里，
故人心尚尔。
文采双鸳鸯，
裁为合欢被。
著以长相思，
缘以结不解。
以胶投漆中，
谁能别离此？ 



古诗明月何皎皎
明月何皎皎，
照我罗床帏。
忧愁不能寐，
揽衣起徘徊。
客行虽云乐，
不如早旋归。
出户独彷徨，
愁思当告谁！
引领还入房，
泪下沾裳衣。 



古诗上山采蘼芜
上山采蘼芜，
下山逢故夫。
长跪问故夫，
新人复何如。
新人虽言好，
未若故人姝。
颜色类相似，
手爪不相如。
新人从问入，
故人从阁去。 （阁－各换合）
新人工织缣，
故人工织素。
织缣日一匹，
织素五丈余。
将缣来比素，
新人不如故。 



古诗四坐且莫喧
四坐且莫喧，
愿听歌一言。
请说铜炉器，
崔嵬象南山。
上枝似松柏，
下根据铜盘。
雕文各异类，
离娄自相联。
谁能为此器，
公输与鲁班。
朱火燃其中，
青烟扬其间。
从风入君怀，
四坐莫不叹。
香风难久居，
空令蕙草残。 



古诗穆穆清风至
穆穆清风至，
吹我罗衣裾。
青袍似春草，
草长条风舒。
朝登津梁山，
褰裳望所思。
安得抱柱信，
皎日以为期。 



古诗橘柚垂华实
橘柚垂华实，
乃在深山侧。
闻君好我甘，
窃独自雕饰。
委身玉盘中，
历年冀见食。
芳菲不相投，
青黄忽改色。
人倘欲我知，
因君为羽翼。 



古诗十五从军行
十五从军行，
八十始得归。
道逢乡里人，
家中有阿谁？
遥望是君家，
松柏冢累累。
兔从狗窦入，
雉从梁上飞。
中庭生旅谷，
井上生旅葵。
烹谷持作饭，
采葵持作羹。
羹饭一时熟，
不知贻阿谁。
出门东向望，
泪落沾我衣。 



古诗新树兰蕙葩
新树兰蕙葩，
杂用杜蘅草。
终朝采其华，
日暮不盈抱。
采之欲遗谁？
所思在远道。
馨香易销歇，
繁华会枯槁。
怅望何所言，
临风送怀抱。 



古诗兰若生春阳
兰若生春阳，
涉冬犹盛滋。
愿言追昔爱，
情款感四时。
美人在云端，
天路隔无期。
夜光照玄阴，
长叹恋所思。
谁谓我无忧，
积念发狂痴。 



古诗步出城东门
步出城东门，
遥望江南路。
前日风雪中，
故人从此去。
我欲渡河水，
河水深无梁。
愿为双黄鹄，
高飞还故乡。 



古绝句四首
其一 

藁砧今何在，
山上复有山。
何当大刀头，
破镜飞上天。 

其二
日暮秋云阴，
江水清且深。
何用通音信，
莲花玳瑁簪。 

其三
菟丝从长风，
根茎无断绝。
无情尚不离，
有情安可别？ 

其四
南山一桂树，
上有双鸳鸯。
千年长交颈，
欢爱不相忘。 



刺巴郡守诗
狗吠何喧喧，
有吏来在门。
披衣出门应，
府记欲得钱。
语穷乞请期，
吏怒反见尤。
旋步顾家中，
家中无可为。
思往从邻贷，
邻人言已匮。
钱钱何难得，
令我独憔悴。 



别诗四首
其一
骨肉缘枝叶，
结交亦相因。
四海皆兄弟，
谁为行路人。
况我连枝树，
与子同一身。
昔为鸳和鸯，
今为参与辰。
昔者长相近，
邈若胡与秦。
惟念当乖离，
恩情日以新。
鹿鸣思野草，
可以喻嘉宾。
我有一樽酒，
欲以赠远人。
愿子留斟酌，
叙此平生亲。 

其二
黄鹄一远别，
千里顾徘徊。
胡马失其群，
思心常依依。
何况双飞龙，
羽翼临当乖。
幸有弦歌曲，
可以喻中怀。
请为游子吟，
泠泠一何悲。
丝竹厉清声，
慷慨有余哀。
长歌正激烈，
中心怆以摧。
欲展清商曲，
念子不得归。
俯仰内伤心，
泪下不可挥。
愿为双黄鹄，
送子俱远飞。 

其三
结发为夫妻，
恩爱两不疑。
欢娱在今夕，
燕婉及良时。
征夫怀往路，
起视夜何其。
参辰皆已没，
去去从此辞。
行役在战场，
相见未有期。
握手一长叹，
泪为生别滋。
努力爱春华，
莫忘欢乐时。
生当复来归，
死当长相思。 

其四
烛烛晨明月，
馥馥秋兰芳。
芬馨良夜发，
随风闻我堂。
征夫怀远路，
游子恋故乡。
寒冬十二月，
晨起践严霜。
俯观江汉流，
仰视浮云翔。
良友远别离，
各在天一方。
山海隔中州，
相去悠且长。
嘉会难再遇，
欢乐殊未央。
愿君崇令德，
随时爱景光。


